Ҡумыҙ һәм думбыра серҙәре.
          Маҡсат:  Башҡорт музыка ҡоралдары һәм был музыка ҡоралында уйнаусы Ғәрифә Ғәниәт ҡыҙының ижады менән таныштырыу.

Осрашыу барышы:

1-се алып барыусы:   -Һаумыһығыҙ, хөрмәтле уҡытыусылар, уҡыусылар,килгән ҡунаҡтар! Бөгөн беҙ һеҙҙең менән « Ҡумыҙ һәм думбыра серҙәре» тип аталған осрашыуға йыйылғанбыҙ.
2-се алып бар-сы:    Беҙҙә бөгөн ҡунаҡта Башҡортостандың атҡаҙанған мәҙәниәт хеҙмәткәре, сәсәниә Ғәрифә апай Кудрявая.

1-се алып бар-сы:   Ул беҙгә ҡумыҙҙың төрҙәре, ҡумыҙҙың серҙәре тураһында ентекләп һөйләп китер, хатта уйнап та күрһәтер.

2-се алып бар-сы:  Башҡортостандың рухи һәм матди мәҙәниәтендә халыҡ музыка ҡоралдары әһәмиәтле урын алып тора.

1-се алып бар-сы:   Бороңғолары- ҡурай, ҡумыҙ, думбыра, ҡыл-ҡумыҙ, һорнай, дөңгөр. Улар тураһында мәғлүмәттәр бик борондан һаҡланған.

2-се алып бар-сы:  19 быуат аҙағында башҡорттар араһында скрипка,мандолина, гармунда уйнаусылар булыуы билдәле. “Ҡарға бутҡаһы” , “ Кәкүк сәйе “ кеүек уйындарында ла ҡумыҙҙы ҡулланғандар. 
1-се алып бар-сы:   Башҡорт халыҡ ижады әҫәрҙәре араһында ҡумыҙ хаҡында ҡыҙыҡлы бер легенда бар. Унда көтөүсе улы Бикбайҙың йәмле йәй көндәрендә егеттәр, ҡыҙҙар менән бергә ҡымыҙлыҡҡа сығып, төрлө уйындар уйнауы һәм  шулай бер ваҡыт саған ағасынан ҡумыҙ эшләп, бейеү көйҙәрен көйләп, йәштәштәрен бейетеүе тураһында һөйләнелә. Егет  кешенең йәштәштәрен ҡымыҙлыҡҡа сыҡҡанда бейеткәне өсөн, был музыка ҡоралына ҡумыҙ тип исем бирелә.

2-се алып бар-сы:        Ә икенсе бер легендаға ышанһаң, был инструмент үҙ ғүмерен йәшен һуҡҡан ағастан башлаған икән. Шуға ла, элек ағастан һәм һөйәктән эшләнгән ҡумыҙҙың да булғанлығын иҫкә алһаң кескәй генә ябайҙан да ябай был ҡоралдың ҡайһы быуаттарҙа барлыҡҡа килгәнен аңлап була. Еҙ, баҡыр, ҡорос ҡумыҙҙарҙы кешеләр металл таба башлағас эшләгәндәр.

1-се алып бар-сы:    Думбыра- ҡурай, ҡумыҙ, һыбыҙғы, һорнай һымаҡ уҡ , башҡорт халҡының борондан килгән һәм онотолоп барған ерҙән һуңғы йылдарҙа яңынан тергеҙелгән традицион  музыка ҡоралдарының береһе. Башҡорт думбыраһы сәсәндәрҙең айырылмаҫ юлдашы булған.
2-се алып бар-сы:    Бына “ Заятүләк менән Һыуһылыу “  эпосында бороңғо башҡорт музыка ҡоралдарынан думбыра, ҡыл ҡумыҙ,һорнай хаҡында нисек итеп өләң әйтелә: 

               Эй, думбырам- думбырам, 

               Уйна, күңел асылһын.

                Думбырам минең уйнайҙыр,

              Ҡыл ҡумыҙым,һорнайҙыр, 

               Тыңлай килгән әҙәмдәр

                 Үҙен-үҙе белмәйҙер.

1-се алып бар-сы:   Заятүләк һыу аҫты батшаһының һарайында, ер өҫтөн һағынып, думбыра яһап алған була һәм һөйгән ҡыҙының: “ Бик матур нәмә яһаған икәнһең, уйнап ҡараһына,”  тиеүенә уйнап та, һамаҡлап та күрһәтә.

2-се алып бар-сы:  Думбыра тауышы, йөрәктәрҙе елкендереп, урамдарҙа, майҙандарҙа, сәхнәләрҙә яңғырар ваҡыт етте хәҙер. Бороңғо дала шиғриәтенең моң һәм тылсым ҡанаттары-думбыра ҡылдарында.

1-се алып бар-сы:   Оҫта барҙа ҡулың тый, сәсән барҙа телең тый, тигән халыҡ мәҡәле. Ә  хәҙер һүҙҙе  Ғәрифә апайҙың үҙенә бирәйек. Рәхим итегеҙ,  Ғәрифә апай!

2-се алып бар-сы:  
 Осрашыуҙар мәңге булып ҡалыр,

Ергә төшмәҫ көмөш болоттар,

Көмөш болоттарҙай ағылып үтте

Һеҙҙең менән булған минуттар.
